
‘Gipuzkoan Eginak’
egitasmoaren
bosgarrena, Tolosan
Foru aldundiak bertako industriak egindako lana
balioan jarri nahi izan du; Cadinox, Boinas Elosegui
eta Panelfisan murgildu dira ikus-entzuleak //2

Orendain eta Amasako
probek 200 korrikalari
hartu dituzte lehian 
Eltxo Trailen lehenak Raul Amatrain eta Alizia
Olazabal izan dira; Amasan Alain Santamaria
eta Zuriñe Frutos izan dira azkarrenak //7

Pacheco
ertzainari
omenaldia
Orain 30 urte ETAk
hildako Juan Jose 
Pacheco ertzaina 
omendu dute Tolosan//5



Tolosako industriaren lana
errekonozitu du aldundiak
‘Gipuzkoan Eginak’ egitasmoa aurkeztu du, foru aldundiak, Tolosan;
garai berrietara egokitzen asmatu duten enpresak izan dituzte ardatz

Itzea Urkizu Arsuaga

Gipuzkoako Foru Aldundiak due-
la urtebete inguru ekin zion Gi-
puzkoan Eginak proiektuari, he-
rrialdeko industriaren «iragana,
oraina eta geroa» aztertzeko as-
moz. Horrela, ostegunean Tolo-
san eginikoa bosgarren hitzordua
izan zen eta, industria jarduera ga-
rai berrietara egokitzeko modue-
tan, Boinas Elosegui, Cadinox eta
Panelfisa enpresak izan ziren ere-
du. Enpresa horietako ordezkarie-
kin batera, ekitaldian izan ziren
Olatz Peon Tolosako alkatea eta

Markel Olano Gipuzkoako ahal-
dun nagusia.
Industriak Tolosan eta Tolosal-

dean duen pisua zenbakitan es-
kaini nahi izan zuen, Olatz Peon
alkateak. Horrela, azaldu zuen To-
losaldeko enpleguaren banaketan
industriak %30eko indizea duela,
eta handiagoa dela bigarren sekto-
reak sortzen duen aberastasuna:
«Eskualdeko aberastasunaren
%50 sortzen du industriak; gaine-
rako sektoreen gurpila da. (...) Gai-
nera, Tolosaldea Gipuzkoako hi-
rugarren eskualde industrialena
da, Goierriren eta Debagoienaren

atzetik. Horrelako errekonozi-
mendua merezi dute, eta errefe-
rentzia izan behar dute».
Bere aldetik, Markel Olano ahal-

dun nagusiak industriaren eta
kulturaren arteko lotura izan zuen
hizpide: «Gure industria-tradizioa
Erdi Arotik dator, burdinolen ga-
raitik eta, beraz, industria gure
kulturari erabat lotua dago; ezin
dugu galdu». Halaber, enpresa-
riek eginiko apustuei ere azpima-
rra jarri zien: «Industrian ez da in-
probisatzen, gauzak aurrez landu
behar dira. Zuek ausartak izan za-
rete, eta guk babestu egiten dugu,
gero, zuek egindakoa».

KRISIA INDARGUNE
Ikus-entzunezko batek ireki zuen
saioa, eta Naiara Imaz ingeniari-
tza mekanikoko ikasle tolosarrak
gidatu zituen, ikusleak, Tolosako
historian eta hiru enpresa horie-

tan barrena. «Enpresak barrutik
ezagutzeko aukera eskaini dit gra-
baketak, eta jendeak oso harrera
ona egin zigun. Egia esan, bizitza
profesionala urrun ikusten dut
oraindik, baina, lanera kanpora
joan beharko dugula hainbeste
entzuten dugun arren, ikusi dut,
hemen, Tolosan, badela etorkizu-
na; gustura geratuko nintzateke».
Panelfisa izan zen enpresa be-

rritzaileen adibideetan lehena, eta
Satur Ormazabalek eman zituen
beren jardunari buruzko azalpe-
nak. Duela zenbait urte izandako
krisialdia baliatu zuten, enpresa-
eredu aldaketa batekin proba egi-
teko eta, orduz geroztik, jomuga
berriei begira ari dira, etengabe:
«Hierarkikoa da lan egiteko ohiko
modua, eta guk hori puskatu nahi
izan genuen, autogestioaren alde,
eta erabakiak taldean hartzearen
alde. Orain, norbere buruari begi-

ratzen diogu, hausnartu egiten
dugu, eta aukerak egiten ditugu».
Ormazabalen iritziz, lehiakor

izateko «desberdindu» egin behar
da: «Gauza berriak, konplexuak
eta sormena eskatzen dutenak
erabili behar dira». Eta, antza, Pa-
nelfisan asmatu dute: ikus-entzu-
nezkoan azaldu duenez, 2007an
baino askoz hobeto dago, gaur
egun, gure enpresa. «Itxaropentsu
egoteko arrazoiak ditugu, eta gau-
za asko egiteko aukera dugu, be-
launaldi berrien ezagutzarekin».

Oso bestelakoa da Boinas Elose-
gui, produktu berbera ekoizten
baitaramatzate, 160 urte. Ander
Astigarraga izan zen enpresaren
ordezkaria eta, azaldu zuen, be-
launaldi aldaketatik iritsi zitzaie-
la, beraiei, krisia: «Txapela txapela
izango da beti, baina modernizatu
egin gara, berrikuntzak eta mate-
riala hobetzeko produktuak era-
biltzen saiatu gara, eta sare sozia-
len munduan ere sartu gara».
Eraberritze horretan, gainera,

lan-dinamikak ere aldatu dituzte
azken urteotan: «Sistema horizon-
talago bat bilatu dugu, taldean lan
gehiago egiten dugu, eta hori da
enpresen etorkizuna». Astigarra-
gak onartu zuen, txapelaren gora-
beherei aurre egiteko lan handia
egin behar izan dutela: «Baina la-
nean jarraituko dugu, Elosegui-
koa munduko txapel onena izan
dadin».
Azkenik, Cadinox enpresako ki-

deak merkatu berriak bilatzearen
garrantziaz aritu ziren. Andoni
Isastik azaldu zuen, «papergintza
erori zenean merkatua zabaltzea
beste aukerarik» ez zutela izan.
Orain, lan zehatza eta zaila eska-
tzen duten piezak egiten dituzte
eta nazioartera begira dago enpre-
sa.
Aurreko bi ereduek bezala, Ca-

dinoxek ere pertsonengan jarri du
fokua azken urteotan eta, diote-
nez, hori da beren arrakastaren
gakoa: «Horrek osasuna ematen
dio enpresari. Nola? Taldea sendo
baldin badago, emaitzak onak iza-
ten direlako. Egia da, aldi berean,
enpresako zailtasuna hortik etor
litezkeela, baina konpontzeko
modukoak izaten dira».
Horrenbestez eta, esperientzia

eta oztopo propioez aritu eta gero,
belaunaldi berriei mezu argia uzi
zieten Tolosako enpresariek: eza-
gutza teknikoek bezainbesteko
garrantzia izango du, taldean ari-
tzeko gaitasuna.

Enpresetako ordezkariek eta ordezkari politikoek bat egin zuten, Gipuzkoako Foru Aldundiak antolatutako saioan. I. URKIZU ARSUAGA

Oharrak

Oporrengatik itxita. Urriaren 15etik
urriaren 31era bitarte itxita egongo
da Zizurkilgo Iriarte jatetxea. Azaro-
aren 1ean irekiko dugu berriro, ohiko
ordutegian.

IRAGARKI LABURRAK

Tolosaldean,
industriak sortzen du
aberastasunaren %50;
lanaren banaketa,
sektoreak %30 du



Hirugarrenez
jarraian, Xabier
Artola eta Idoia
Besada
txapeldun
Euskal Herriko 42. Dantza
Txapelketa izan zen, larunbatean;
Ane Urruzola billabonatarra eta Iker
San lezotarra bigarren izan ziren

Itzea Urkizu Arsuaga  Irura

Bata bestearen atzetik eta, etenik
gabe, Euskal Herriko Dantza
Txapelketa hirutan irabazi berri
dute, Xabier Artola irurarrak eta
Idoia Besada pasaitarrak; Nestor
Basterretxearen garaikurra izan-
go da horren lekuko, Irurako
udaletxean geratuko baita behin
betiko.
Joan den larunbatean jokatu

zuten, Segurako Baratze pilota-
lekuan, 42. Euskal Herriko Dan-
tza Txapelketa eta, irabazleez
gain, beste 13 bikote aritu ziren,

sueltoan, txapela eta zapia ira-
bazteko lehian; Arabako eta La-
purdiko bikote bana aritu zen,
eta gainerakoak gipuzkoarrak
izan ziren. 
Atzo goizean ATARIA IRRATIA-n

egindako elkarrizketan txapel-
dunek nabarmendu zutenez, hi-
rugarrena jarraian irabazteko
aukerak «presio gehiago» eragin
die aurreko entseguetan: «Guk
gure esku dagoena egiten dugu,
baina, azkenean, 5 minutuan
erabakitzen da guztia, eta seku-
lako maila zegoen; bagenekien ia
edozer gerta zitekeela». 

Aurten, gainera, ikasketak tar-
teko, Artolak eta Besadak ohi
baino beranduago ekin zieten
entseguei, eta horren azken aste-
otan intentsitatea igotzea eskatu
die. 
Dena den, Xabier Artolak eta

Idoia Besadak argi dute sekre-
tuetako bat: «Azken finean, elka-
rrekin konpromiso bat hartzen
dugu, eta horri eustea gakoa da,
gure arteko harremanaz gain».
Eta, noski, lana fintzeko grina
ere ezinbestekoa dela diote, «beti
baitago hobetzeko zerbait, beti». 
Udaberri dantza taldeko biko-

teaz gain, bigarren sailkatuak ere
Tolosaldeko ordezkariak izan zi-
ren: Ane Urruzola billabonatarra
eta Iker Sanz lezotarra, biak ere,
Oinkari dantza taldeko kideak. 
Txapeldunek eskuratutako 74

puntuetatik puntu bakarrera ge-
ratu zen Oinkariko bikotea, eta
Larraitz Larrañaga eta Amets
Amubieta azpeitiarrak hiruga-
rren izan ziren, 69 punturekin. 
Xabier Artola eta Idoia Besa-

dak 2016an eta 2017an ere iraba-
zi zuten Segurako suelto txapel-
keta, Irurako Udala ordezkatuz.
Orain arte Nestor Basterretxea-

ren garaikurra behin-behinean
geratzen zen herrian, baina, hi-
rugarrenez jarraian txapeldun
suertatu eta gero, Iruran geratu-
ko da, betiko, bi dantzariren ba-
tasuna irudikatzen duen eskul-
tura. 
Azkenik, aipatzekoa da, Eus-

kal Herriko txapela eta zapiare-
kin batera, beste zenbait garai-
kur ere eskuratu zituztela Arto-
lak eta Besadak: Gipuzkoako
Euskal Dantzarien Biltzarreko
trofeoa, 800 euroko ordainsaria,
oroigarria eta hobekien jantzita-
ko bikotearen saria.

Zeharo hunkituta jaso zuten berriz saria, Idoia Besadak eta Xabier Artolak, Segurako oholtzan. UDABERRI DANTZA TALDEA

Poltsiko Antzerki Sorkuntza saria irabazi
du Intujai Teatro taldeak

Erredakzioa  Tolosa

Euskarazko formatu txikiko an-
tzerki sorkuntza eta ekoizpena
sustatzen duen Poltsiko Antzer-
ki Sorkuntza saria irabazi du To-
losako Intujai Teatro taldeak.

Ama-Alu-Lur. Sorgin baten
ametsak antzezlanagatik jaso du
saria. Beatriz Larrañaga eta May
Gorostiaga tolosarrek garatu
dute ideia, baita gidoia sortu ere.
Imanol Arabaolaza tolosarrak
eta Ekaitz Goikoetxea beasain-
darrak ere parte hartu dute pro-

zesu horretan, azken honek, esa-
terako, bertsoak sortuz. Aktore
lanetan, berriz, Beatriz Larraña-
ga bera eta Itziar Saenz de Ojer li-
zartzarra dira.
Antzezlaren abiapuntua ko-

munikabideetan agertutako al-
biste bat da: Oreretako Aitzibi-
tarte IV kobazuloan, duela
14.000 urte inguruko paleolito
garaiko irudiak aurkitu dituzte.
Guztien artean metro bat baino
gehiagoko alu bat nabarmen-
tzen da. Albiste horren inguruan
sekulako trama prestatuko dute.

Sari honekin, Intujaik 4.000
euroko diru laguntza jasoko du
proposatutako antzezlana gara-
tzeko eta ekoizteko. Bigarren sa-
ria, berriz, Txinparta taldearen
Zurrunbiloan lanak jaso du.
3.200 euroko diru laguntza izan-
go du.
2019ko otsailaren 7tik 24ra Do-

nostiako hainbat taberna eta are-
totan egingo den Poltsiko An-
tzerki Jaialdiaren 28. edizioaren
barruan ikusteko aukera izango
da.
Donostia Kultura sariketako

‘Ama-Alu-Lur. Sorgin baten ametsak’ antzezlanarengatik, 4.000
euro jasoko dituzte proiektua garatzeko.

antolatzaileek, udaleko Euskara
Zerbitzuak eta Euskal Herriko
Antzerkizale Elkarteak deial-
dian parte hartu duten guztiei

esker ona adierazi diete, eta na-
barmendu «aukeraketa zaila»
izan dela, «aurkeztutako proiek-
tuek maila altua» izan baitute.

Irudian, Larrañaga eta Saenz de Ojer. ATARIA



ZIZURKILDIK MURILLORA
Zizurkilgo Erraldoi eta Buruhandien Konpartsa Nafarroako
Murillo el Fruton izan zen larunbatean. Santacara, Rada, Ca-
parroso, Castejon, Miranda de Arga eta Orkoiengo konpartse-
kin batera hartu zuen parte . 50 pertsona inguru joan ziren Zi-
zurkildik Murillora, herriko erraldoiekin batera konpartsan
parte hartzera. Festa giro ederrean hartu zuten parte Bernar-
da eta Pedro Mari Otaño Zizurkilgo erraldoiek. ATARIA

ARAMENDI, 100 MILIOIGARRENA
Karmele Aramendi albizturtarra izan da Loiuko 100 milioi-
garren bidaiaria. Ostiralean, Bartzelonatik lur hartu zuen
unean jakinarazi zioten aireportuko zuzendariak eta Vueling
konpainiako ordezkariek.  Sari modura, nahi duen lekura he-
galdia oparituko diote albizturtarrari. ATARIA 

«GUSTURA», TXINTXARRI EGUNAREKIN
Alegiako Txintxarri Abesbatzatik azaldu dutenez, Txintxarri Eguneko emanaldiarekin «oso
gustura» gelditu ziren. Emanaldian zehar bi hizkuntza entzun zirela azaldu dute, euskara eta
katalana. Emanaldiko aurkezpenean ere Txintxarrikoek  katalana erabiltzen saiatu ziren,
«gonbidatuei ongi etorri beroena eman eta kontzertuaren nondik norakoa adierazteko». Jen-
de ugari bildu zen emanaldian, eta guztira 80 lagun inguru aritu ziren kontzertuan. «Amaiera-
ko Txoria txoriabestiak oso bukaera ederra eman zion emanaldiari», azaldu dute. TXUSO G. 

KULTUR ASTE OPAROA
Tolosako San Esteban auzoko kultur astearen bigarren asteburua ospatu berri dute. Besteak
beste, Black Market azoka egin zuten larunbatean, Box.A elkartearekin batera antolatuta. Ho-
rrez gain, Patxi Aguiar eta Fernando Tapia izan ziren 2x2 boleibol txapelketako irabazleak,
eta Mikel Larrea eta Asier Pagola txapeldunordeak. I.G.L./IRATI SAIZAR



Omenaldia egin
diote Juan Jose
Pacheco ertzainari 
Tolosako Euskal
Pizkundea plazan egin
zitzaion omenaldia
orain 30 urte ETAk
hildako ertzainari 

Imanol Garcia Landa Tolosa

Urriaren 16an bete ziren 30 urte
ETAk Juan Jose Pacheco hil zue-
la, eta ostiralean egin zioten
omenaldia Tolosan, Euskal Piz-
kundearen plazan. Pachecoren
senide eta lagunez gain, besteak
beste, Tolosako udalbatzako
hainbat ordezkari eta Jonan Fer-
nandez, Eusko Jaurlaritzako or-
dezkari moduan, izan ziren
omenaldian.
Omenaldia minutu bateko isi-

lunearekin hasi zen, gero lore es-
kaintza egin zuten bertan elkar-
tu zirenek, eta ondoren agurra
dantzatzearen unea iritsi zen.
Azkenik, Rosa Pachecok, Juan
Jose Pachecoren arrebak, hartu
zuen hitza, eta oroitzea eta oroi-
tzapenez hitz egitea «garrantzi-
tsua» dela esan zuen, «senideen

artean, familiaren artean, eta ba-
tez ere gure seme-alabekin. Ho-
rrela bakarrik ekidin ahalko di-
tugu iraganeko akatsak, eta lor-
tuko dugu gizarte hobeago bat».
Esandako hitzei txalo zaparrada
batekin erantzun zieten omenal-
dian elkartutakoek.
Senideen artean, Pachecoren

Belen Martin alarguna eta Da-
niel semea izan ziren, eta baita
Puri Pacheco arreba ere. Tolosa-
ko udalbatzako ordezkaritza za-
bala izan zen bertan, Olatz Peon
alkatea buru zela, eta hiru alder-
dietako zinegotziak izan ziren,
hau da, EAJ, EH Bildu eta 
PSE-EEkoak. Horrez gain, 
ETAren hainbat biktima izan zi-
ren omenaldian: Alberto Muña-
gorri, Gerardo Arin, Maixabel
Lasa, Edurne Albisu, Manoli
Urritegi eta Francisco Javier Go-
mez Elosegiren senideak. Er-
tzaintzaren ordezkaritza zabala
ere izan zen Pachecoren omenal-
dian, tartean Jose Agustin Larri-
naga Aserfaviteko (Ertzain eta
Terrorismo Biktimen Senideen
Elkartea) ordezkaria.

Juan Jose Pachecori egindako omenaldiaren une bat. I.G.L.

ENEKO LAZKOZ, TXAPELDUN
Larunbatean jokatu zen Harituz Bertsozale Elkarteak eta Asteasuko Udalak elkarlanean an-
tolatu duten  I. Pello Errota Sariketako finala Asteasuko Iturri-Ondo Jatetxean. Eneko Lazko-
zek irabazi zuen txapela, eta Unai Gaztelumendi, Asier Azpiroz eta Beñat Lizaso izan ziren be-
rarekin lehian. Buruz burukora Lazkoz eta Lizaso sailkatu ziren. 110 lagun elkartu ziren afal-
tzeko eta afalondoan ere jende gehiago sartu zen jantokira lau bertsolarien lanaz gozatu ahal
izateko. GARI OTAMENDI

AZOKAK HAMAR URTE EGIN DITU
Hamargarrenez egin dute Leaburun Artisau eta Barazki Azoka. Goizean zehar, izan zen zer
ikusi eta erosia herriko frontoian eta inguruetan.  Bertako nahiz kanpoko produktuak aurki
zitezkeen goizean Leaburuko frontoian. Azokak iraun zuen bitartean, erakustaldiak ere egin
zituzten frontoiaren kanpoaldean. Lizartzar batek sega pikatzeko makina egin du eskuz, eta
Joakin Garmendia anoetarra aritu zen makinarekin erakustaldia egiten. Aldamenean izan zi-
tuen beste bi lagun sega pikatzeko garai bateko modua erakusten. Saski baten zozketa ere
egin zuten, eta Aitziber Arreseigor ibartarra izan zen irabazlea. Bestalde, Joxe Manuel Iriar-
tek zaldi erakustaldia eskaini zuen. IRATI SAIZAR

AZKU EGUNA, AUZOA GIROTZEN
Zazpigarren urtez ospatu dute Ibarran Azku Eguna. Auzoa girotzea eta auzotarren artean ha-
rremanak sendotzea dira Azku Egunaren helburuak. Besteak beste, haur ugarik parte hartu
zuten beraientzat prestatutako jolasetan, eta helduen toka txapelketan 42 parte hartzaile
izan ziren. Bazkaltzeko 180 pertsona  inguru elkartu ziren. I.G.L.



Faboritoaren aurka
galdu du Altunak
Jon Ander Peñak bizirik jarraitzen du Promozio
mailako lau eta erdiko txapelketan, Dariori irabazita 

Asier Imaz 

Lau eta erdiko txapelketan dena
erabakitzeko dago. Jokin Altuna
finalerdietan egongo den edo ez
ligaxkako azken jardunaldian ja-
kingo da. Zentzu horretan,
amezketarraren bigarren jardu-
naldia edo igandeko partida so-
beran zegoen. Ezkurdiaren aur-
ka 22-10 galdu zuen Altuna
III.ak, baina irabazi izan balu ere
dena Victor-en aurkakoan era-
bakiko zen. Beraz, asteburuan,
Altuna III.a edo Victor, irabazten
duena, finalerdietan egongo da.  
Ezkurdia bere pilota ibilbide-

ko sasoirik onenean dago. Iazko
txapeldunari irabazi ondoren,
igandean Donostiako Atano III.a
pilotalekuan, aurtengo txapela
irabazteko faborito bilakatu da.
Agian hori izango da bere aurka-
ri nagusia.
Altuna III.a eta Ezkurdiaren

arteko partida azkarra izan zen,
38 minutukoa. Nafarrak 15 tanto
egin zituen amezketarrak 10.
Hau da, Ezkurdiak ez zuen pilo-
tarik galdu. 
Promozio Mailako txapelke-

tan, lau pilotari final-laurdene-

KIROL EMAITZAK
Areto futbola
BIGARREN B MAILA
6. jardunaldia
Laskorain-Cojalba 4-3
Sala 2012-Lauburu 0-4

Sailkapena
1. Guadalajara 15p
7.  Lauburu Ibarra 10p
9. Laskorain 8p

Hurrengo jardunaldia
Lauburu-San Juan
Sala Quinto-Laskorain

SENIORRAK
1. jardunaldia
Anoeta FT-Lauburu 0-3
Txintxerpe-Samaniego Orixe 6-0

Sailkapena
1. Txintxerpe 3p
2.  Lauburu KE Ibarra 3p
7. Anoeta FT 0p
8. TEEP Samaniego Orixe 0p

Hurrengo jardunaldia
Lauburu-Eskoriatza
Ordizia-Anoeta
Samaniego Orixe-Idiazabal

Boleibola
EUSKAL LIGA, BIGARREN MAILA
3. jardunaldia
Tolobolei Bidebide-Gallarta 3-1

Sailkapena
3. Tolobolei Bidebide 6p

Hurrengo jardunaldia
Deusto-Tolobolei Bidebide

Futbola
ERREGIONAL OHOREZKO MAILA
7. jardunaldia
Tolosa CF-Oiartzun 2-1

Sailkapena
1. Anaitasuna 21p
3. Tolosa CF 17p

Hurrengo jardunaldia
Deusto Donostia-Tolosa CF

EUSKAL LIGA
7. jardunaldia
Bizkerre-Tolosa CF 1-1

Sailkapena
1. Pauldarrak 19p
5. Tolosa CF 15p

Hurrengo jardunaldia
Tolosa CF-Erandioko

ERREGIONAL PREFERENTEA, 
LEHEN MULTZOA

Ogi Berri Migel Soroaren Oroimenezkoa igandean hasi ziren jokatzen. IRATI SAIZAR

IMANOL ROJOK MARKA JARRI DU 
Hernialdeko XVIII. Rollerski Igoera jokatu zen larunbatean. Imanol Rojo Alpino Uzturreko
kideak skating eran lasterketa irabazi zuen, marka ezarriz: 10.31. Marta Cester izan zen ema-
kumeetan lehena. Klasikoan Mikel Plazas tolosarra eta Maialen Lopez iruñarra izan ziren az-
karrenak. Gazteen mailan Ibai Aramendia eta Maialen Montoia nagusitu ziren. ATARIA

6. jardunaldia
Tolosa CF-Euskalduna 1-2
Astigarragako-Billabona KE 0-3

Sailkapena
4. Billabona 12p
11. Tolosa CF 7p

Hurrengo jardunaldia
Billabona KE-Hernani
Roteta-Tolosa CF

LEHEN ERREGIONALA, 
BIGARREN MULTZOA
6. jardunaldia
Vasconia-Intxurre 2-2
Euskalduna-Danena 0-0

Sailkapena
1. Danena 16p
3. Intxurre 10p

Hurrengo jardunaldia
Intxurre-Asoleus
Axular-Danena

OHOREZKO ERREGIONAL MAILA
5. jardunaldia
Eibar-Tolosa CF ‘B’ 2-0

Sailkapena
7. Tolosa CF  ‘B’ 6p

Hurrengo jardunaldia
Tolosa CF ‘B’-Goierri Gorri

GORENGO MAILA, 2. MULTZOA
5. jardunaldia
Intxurre KKE-Goierri Gorri 2-1

Sailkapena
1. Urnieta 12p
7. Intxurre KKE 3p

Hurrengo jardunaldia
Hernani-Intxurre KKE

Eskubaloia
GIZONEZKOEN LEHEN MAILA
NAZIONALA
5. jardunaldia
Tolosa CF-El Pilar 36-30

Sailkapena
1. Anaitasuna 10p
6. Tolosa CF 7p

Hurrengo jardunaldia
Tolosa CF-El Pilar

Saskibaloia
GIZONEZKOEN LEHEN MAILA
3. jardunaldia
Deusto-Redline Take 54-60

Sailkapena
8. Redline Mekanika Take 2-1

tako ligaxkan ari dira lehian. Jon
Ander Peñak lehen partida galdu
egin zuen; bigarrena, igandean,
irabazi: 22-15 Darioaren aurka.
Ligaxkako hirugarrena eta azke-
na partida guztiak irabazi dituen
Etxeberriaren aurka jokatuko
du. Irabazteaz gain Bakaikoaren
partidari begira egon beharko du
tolosarrak, finalean egongo den
edo ez jakiteko. Azken jardunal-
dian Bakaikoak Darioren aurka
jokatuko du. Errioxarrak partida
guztiak galdu ditu ligaxkan.  

SOROAREN OROIMENEZKOA
Ogi Berri Migel Soroa Txapelketa
igandean hasi ziren jokatzen To-
losako Beotibarren. Lehen jardu-
naldian, jubeniletan, Igoa-Gan-
boak 19-22 galdu zuten Altuna
eta Erkiagaren aurka. Etorkizu-
nekoen mailan, Sein-Manex
Garmendiak 22-18 irabazi zuten
Ruiz de Larramendi eta Ekain
Etxeberriaren aurka. Nagusie-
tan, azkenik, Zubizarreta-Gar-
mendia nagusitu ziren 22-16
Etxeberria-Uriondoren aurka. 



Orendaingo eta Amasako
probek badituzte irabazleak 
XXVI. Mendi Duatloian 67 parte hartzaile izan dira; III. Eltxo Trail Mikel
Garmendiaren Oroimenezko lasterketan 140 korrikalari izan dira irteeran

I.G.L./M.I.

Amasako XXVI. Mendi Dua-
tloian 67 parte hartzaile izan zi-
ren larunbatean, banaka eta
erreleboetan. Emakumezkoetan
lehenengo hiruak Zuriñe Frutos
artziniegarra (1.48.28), Ainara
Pequeño zumaiarra (1.54.28) eta
Laura Perez sopeloztarra
(2.00.11) izan ziren. Gizonezkoe-
tan, Alain Santamaria ezkaraita-
rra (1.17.45), Eneko Gurrutxaga
amasarra (1.18.48) eta Alexander
Ordeñana usansoloarra (1.20.21)
izan ziren. Erreleboka, berriz,
Enaitz Roteta asteasuarra eta
Axier Aburuza adunarra nagusi-
tu ziren (1.17.25). Azkenik, Gala-
rregi Galdaratz klubak irabazi du
taldekako sailkapena.
Eneko Gurrutxaga izan zen le-

hen amasarra. Duela bi urte ira-
bazi zuen proba azken aldiz: «Ni
gustura sentitu naiz, baina Alain
dezente indartsuagoa izan da eta
ez zegoen zer eginik», esan zuen
amasarrak. «Elkar ondo ezagu-
tzen gara, eta denboraldia nola
doan ikusita, bera zen faborito
nagusia. Ordeñanarekin beti bo-
rrokan ibiltzen naiz, eta gaur,
etxean izanda, espero nuen lehe-
nengo postutik gertuago izatea
eta hirugarrena urrutiago gera-
tzea, baina gutxi gorabehera pa-
troia betikoa izan da». Korrika
espero baino okerrago aritu zela
azaldu zuen Gurrutxagak.

ORENDAINEN 140 KORRIKALARI 
Egonkortzen ari da Orendaingo
Eltxo Trail mendi lasterketa. 140
korrikalarik hartu zuten parte hi-

rugarren edizioan, larunbatean,
iaz baino 50 gehiagok. Antola-
kuntza taldeko Aimar Agirresa-
robek azaldu zuen moduan, «las-
terketa antolatzen jarraitzeko in-
darra» jaso zuten. 
Lasterketari dagokionez, Raul

Amatriain nafarrak marka jarri
zuen 21 kilometroko ibilbidean:
01.30.14. Bigarren Hassan Ait
Chaou billabonatarra izan zen,
bi minutu pasatxora eta Ibai Ma-
kazaga oriotarrak osatu zuen po-
diuma, ia bost minutura. 
Emakumezkoetan, joan den

urtean ere garaile izan zen Ali-
zia Olazabal irundarra izan zen
txapeldun. 01.49.32ko denbora
egin zuen, iazko marka ia 8 mi-
nutuan hobetuz. Sarah Ugarte
donostiarra izan zen bigarren,
hiru minutura, eta Ainhoa Jau-

regi urnietarrak amaitu zuen hi-
rugarren.
Amaieran, Ibiurtik Orendaine-

rako azken bi kilometroetako den-
borak neurtu zituzten, eta denbora
onena egin zuten lehen gizonezko
eta emakumezkoari urdaiazpiko
hanka bana eman zieten opari:
Raul Amatriainentzat eta Sarah
Ugarterentzat izan zen saria.
8 kilometroko ibilbide laburre-

ko lasterketan, Soraluzeko An-
der de Luis izan zen garaile,
33.33ko denborarekin. Garazi
Artola usurbildarra izan zen le-
hen emakumea.

Ezkerrean, Amasan bizikleta zirkuituaren amaieran parte hartzaile bat. Eskuinean, Orendaingo ibilbide luzeko podium-a.  IMANOL GARCIA LANDA/MIKEL IRAOLA

Maider
Mendizabalek
eta Eneko
Maizek zilarra
lortu dute 
Euskal Pilotaren Munduko
Txapelketa jokatu da
Bartzelonan  

Erredakzioa

Euskal Pilotaren Munduko Txa-
pelketan eskualdeko bi ordezka-
riek zilarrezko dominak lortu di-
tuzte. Maider Mendizabalek,
Amaia Irazustabarrenarekin ba-
tera jokatu zuen 30 metroko
frontoiko paleta gomazko finala.
Aurkariak lapurtarrak ziren eta
2-0 nagusitu ziren. Eneko Mai-
zen aurkaria ere lapurtarra zen,
Ducassou, kasu honetan, trinke-
tako finalean. Billabonatarrak
ere 2-0 galdu zuen finala. Aipa-
tzekoa da, gipuzkoarren eta la-
purtarren arteko final hauek Es-
painia eta Frantziaren izenean
jokatu direla. 

ARGAZKI GALERIAK

Amasa eta Orendaingo lasterkete-
tako argazkiak ikusgai:
www.ataria.eus/kirola

Goar Lopetegi
laugarren Hiru
Handietan 
Gorbea, Anboto eta
Aizkorriko gainak
zeharkatu dituzte 

Erredakzioa

Hiru Handiak proba Goar Lope-
tegik laugarren amaitu du. Gor-
bea, Anboto eta Aizkorri zehar-
katzen dituen mendi lasterketak
101 kilometro ditu, eta ibartarrak
12 ordu minutu bat eta 32 segun-
do behar izan zituen proba amai-
tzeko. Iban Agirrezabala berasg-
tegiarra hamargarren izan zen
sailkapen nagusian. 



Casinok pintxo onena

Zazpi elkarte gastronomikok hartu dute parte Mikologikako VII.
Pintxo Lehiaketan. Casino Elkarteko Jose Luis Garmendiak eta
Joseba Basagoitiak egin dute pintxorik onena. 

Mikel Iraola Tolosa

P erretxikoz betetako
baso erraldoi baten mo-
dura jantzi zen larun-
bat goizean, Trianguloa
Plaza. Alde batean, in-

guruko elkarte gastronomikoen ar-
teko pintxo lehiaketa, perretxiko
mota ezberdinen erakusketa albo-
an, eta jatetxe hainbatek prestatu-
tako pintxo dastaketa bestean. 
Pintxo lehiaketa larunbat goize-

ra pasatu dute, ostiral iluntzeko
Txanpi On Fest jaialdiarekin bat
egin ez zezan. Hura ere arrakasta-
tsua izan zen, jendetza bildu bai-

tzen Naparzubiaren inguruan.
Zazpi elkartek hartu dute parte
lehian: Txinparta, Oargi, Gure
Txokoa, Xepla, Batasuna, Arse-
nal eta Casino. Hain zuzen, Mi-
kologika azoka antolatzen duen
elkarteko bikotea izan da garaile,
Casino elkarteko Jose Luis Gar-
mendia eta Joseba Basagoitia. 
Ikusgarria izan da sortutako

pintxoa: oinarria onddo puskekin,
arrautzen zuringoarekin eta trufa-
rekin egindako onddo krema bat
izan da. Gainetik gorringoa jarri
diote, eta onddoen txapelarekin
estali dute gero. Hiru egunez ga-
tzetan eta azukretan izan dituzten

gorringo zati xehetuak gehitu diz-
kiote gainetik. Eta ginga modura,
kez betetako edalontzi batekin es-
tali dute pintxoa. «Basoko behe
lainoa irudikatu nahi izan dugu.
Zuhaitzen egur zatiak erre ditugu
ke hori sortzeko, eta edalontzia za-
baltzean, basoaren usaina etor-
tzea zen gure asmoa», azaldu du
Garmendiak. 100 euroko saria eta
txapela jaso dute.
Erakusleiho lehiaketako sa-

riak banatu zituzten. Publikoa-
ren saria Korreo Kaleko Anddare
dendarentzat izan da. Sari nagu-
sia, berriz, Kale Nagusiko Kimetz
saltokiak irabazi du. 

Orotariko pintxoak dastatzeko aukera izan zen larunbat goizean. M. IRAOLA

Deialdiak

Tolosa.Pobreziaren aurkako jardu-
naldiak. Mahai ingurua: etxe Barruko
zaintza, pobrezia eta babesik eza,
Isabel Otxoarekin, EHUko irakaslea
eta Bizkaiko etxeko langileen elkar-
teko aholkularia. Alarguntza pen-
tsioak: ageriko miseria, Maite Bilba-
orekin, Euskadiko Emakume Alar-
gunen Elkarteen Federazio eta
Confav konfederazioko lehendaka-
ria. 19:00etan, kultur etxean.

28 KANALA
13:30. Gaurkoan Tolosaldetik.
16:30. Artekale.
17:30. Gaurkoan Tolosaldetik.
21:30. Gaurkoan Tolosaldetik.
22:15. Ireki Kaxa (Iker Karrera).
23:00. Barru: olatuen bila.
23:30. Gaurkoan Tolosaldetik.

ATARIA IRRATIA
09:00-11:00. Pasahitza.
Eguneko albisteak, eguraldiaren ira-
garpena Iker Ibarluzearekin,  Jon An-
der Galarragaren eskutik Ekokultu-
ra, Aintzane Artolaren errezeta eta
Joseba Landa Bartzelonatik.  
11:00-12:00. Hamaiketakoa.
Tolosako albisteak.
12:00-13:00. Entzuteko jaioak.
Musika saioa.
16:00-18:00. Zebrabidea.
18:00-20:00. Goizeko onena. 
20:00-20:30. Kokondo.
21:00. Mingaina Txulora.Sexualita-
teari buruzko saioa. Emakumeen
ugal aparatua.

FARMAZIAK

Gaur

IBARRA.Egunekoa.
Lejeune Maset, L. Euskal Herria, 24.
Telefonoa: 943 673274.
TOLOSA. Gauekoa.
Morant Barber, R. Zabalarreta lora-
tegiak, 1. Telefonoa: 943 673849.

EGURALDIA

IKER IBARLUZEA

Gaur.Giro lasaia, baina ten-
peraturek beste pixka bat
galduko dute. Egunean ze-

har hodeigune batzuk izango ditugu,
batez ere, lehen eta azken ordue-
tan, baina gainontzean eguneko er-
diko orduetan giro argia izango da.
Haizeak ipar-ekialdetik joko du, tar-
teka zakar, batez ere, azken ordue-
tan eta tenperatura maximoek zein
minimoek zertxobait galduko dute,
eguneko erdiko orduetan 16-17 gra-
dutan joaz goia.ihar, eguna 00

Bihar.Giro lasaiarekin jarrai-
tuko dugu. Goizean eta
eguerdira bitarte hodeigu-

ne batzuk izango dira eta zerua zikin
samar agertuko da, baina eguerditik
aurrera zerua garbitu eta arratsalde
eguzkitsua geratuko zaigu. Haizeak
ipar-ekialdetik joko du, tarteka za-
kar berriro ere eta tenperaturak
apenas mugituko diren astearteko-
arekin alderatuz, eguneko erdiko or-
duetan 16-17 gradutan joaz goia.

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

